
У Свіслачы шануюць традыцыі

ХОЧАЦЕ далучыцца да культуры продкаў? 
Прыязджайце 27 ліпеня на рэгіянальны 
фестываль «Скарбы Гродзеншчыны»  

ў горад Свіслач. Паспрабуеце стравы нацыя-
нальнай кухні, паслухаеце аўтэнтычную на-
родную музыку ад лепшых фолк-калектываў 
вобласці, у тым ліку гурта «Ягорава гара». 
Засведчыце і мясцовыя элементы нематэ-
рыяльнай гісторыка-культурнай спадчы-
ны. Калі ў вас спіць рамесніцкі талент або 
даўно марылі асвоіць падобную навуку — 
паўдзельнічаеце ў майстар-класах і ўбачыце 
выставу «горада майстроў». Збіраецеся на 
фестываль з дзецьмі? Калі ласка, яны да-
кладна тут не засумуюць, больш за тое — 
наглядзеўшыся на «Скарбы…», вырастуць 
сапраўднымі патрыётамі.

«Пад абажурам» — 
лёзненскія рупліўцы

ЛЁЗНА здаўна славіцца высокімі нотамі 
творчасці. Чаго толькі варты іх цёплы 
і светлы фестываль «Песні сунічных 

бароў», які збірае самадзейных кампазітараў 
і паэтаў Віцебшчыны і з памежных з Лёз-
на куткоў Расіі. На гэты раз заявіла пра 
сябе лёзненскае аматарскае літаратурнае 
аб’яднанне «Пад абажурам» — атрымала 
званне народнага. Яго кіраўнік — генера-
тар ідэй Алена Бахмацкая. Усё пачыналася 
12 гадоў таму. Тады колькасць удзельнікаў 
была невялікая, «абажур» толькі прырастаў 
промнямі зіхоткага святла. Цяпер у калектыве 
26 надзейных сяброў пяра, і большасць з іх — 
«пііты». Складаюць вершы, а кампазітары 
прыдумваюць мелодыi. Добры альянс! Нават 
творчае месца прыстасавалі сімвалічнае — 
з таршэрам пад абажурам у рэтрастылі. І ў 
працы не лянуюцца. Раз на месяц вялікае ме-
рапрыемства ладзяць, літаратурныя альманахі 
выдаюць, конкурсы адольваюць і ў раённым 
друку актыўныя паплечнікі.

Спявайце, Казловічы

ЁСЦЬ такі аграгарадок у Слуцкім раёне на 
Міншчыне — Казловічы. Лічы, гэта адна з 
самых галасістых вёсак у Беларусі. Днямі 

Казловіцкаму народнаму хору, найстарэйшаму 
ў Беларусі, спаўняецца 85 год. За гэты час у 
складзе калектыву пабываў бадай кожны трэці 
мясцовы сяльчанін. Гэта сямейная традыцыя — 
спяваць у тутэйшым хоры. Казловіцкі калектыў 
цяпер яднае 28 аднадумцаў, якія, акрамя 
галасістасці, і на гумар здатныя. Мастацкі 
кіраўнік Святлана Расіч жартуе: «Калі хору 85, 
то колькі арыстам, хіба па сто — думаюць пра 
нас некаторыя». Зусім не. Старэйшай спявачцы 
крышку за 60, а самай юнай толькі 18. Пытан-
не банальнае, але ў чым сакрэт еднасці і по-
спеху? Галоўнае — каб спявала душа, перака-
наны артысты. Бывае, і галасісты, а не любіць 
песню, а бывае, далёка не Шаляпін — ды залу 
заводзіць.

На возеры Бялевічы — 
свята рыбака

ЧАГО толькі не прыдумаюць нашы 
масавікі-забаўнікі? Возера Бялевічы са-
брала аматараў рыбнай лоўлі на свя-

та «Па шчупаковай волі». Арганізатары — 
Каранёўскі сельсавет і Белкаўшчынскі дом 
культуры пры падтрымцы спонсараў. Артысты 
танчылі, спявалі — здзіўлялі публіку, як умелі. 
Прыдумалі казачных персанажаў — Няптуна, 
Вадзяніка, Мядуз… На ўзбярэжжы — ган-
даль, надзіманыя дзіцячыя горкі, юшка для 
моцы. І, канечне, спаборніцтва выявіла леп-
шых рыбакоў, якія ўзнагароджаны каштоўнымі 
падарункамі.

Незвычайная вуліца  
ў Маладзечне

«ВУЛІЦА стрыт-фуду» — спытаеце, 
што за дзіва. Для маладзечанцаў 
гэты выраз ясны як дзень. Такая 

вуліца з’явілася ў іхным горадзе — з кухнямі 
розных краін свету, а заадно стала прасто-
рай для выстаў, лекцый і вулічнай творчасці. 
Арганізатары прадставілі ідэю летась у 
конкурсе сацыяльных праектаў і атрымалі 
фінансавую падтрымку ад Velcom|А1. Афарм-
леннем праекта займаліся вулічныя мастакі з 
розных краін — так з’явілася графіці з Італіі, 
Люксембурга, Азербайджана, Расіі і Беларусі. 
На вуліцы ёсць сімвал — кот Францыска, 
якога маладзечанцы дужа палюбілі і ахвотна, 
бадай у абдымку, з ім фатаграфуюцца.

Падрыхтавала  
Алена БАСІКІРСКАЯ, «СГ»

basikirskaya@sb.by

РЭСПУБЛІКАНСКАЯ школа 
дырэктараў бібліятэк 
прайшла ў Оршы  
па Праграме развіцця 

Аршанскага раёна, прынятай 
Саветам Міністраў. Апрача  
гасцей і слухачоў, сабраліся  
160 кіраўнікоў публічных сетак. 
Яны закранулі актуальныя 
праблемы сваёй сферы, а таксама 
на прыкладзе Оршы паказалі, 
якой можа стаць бібліятэчная 
сістэма, калі ўважліва і сумесна 
папрацаваць. Акцэнты  
ў рабоце вызначыла першы 
намеснік міністра культуры 
Наталля Карчэўская.

У ПРАГРАМУ не ўключаліся да-
клады, як часта бывае на вялікіх 
форумах. Размова ішла выключ-

на аб праблемах і навацыях кніжнай 
сферы. Арганізатар школы, намеснік 
дырэктара па навуковай рабоце і вы-
давецкай дзейнасці Нацыянальнай 
бібліятэкі Алесь Суша, падзяліўся 
самымі істотнымі. Не задавальняе новы 
механізм закупкі літаратуры, якая сён-
ня павінна набывацца праз тэндар на 
электроннай гандлёвай пляцоўцы. Гэта 
вымушае закупляць іх оптам па нізкім 
кошце. Але кнігі — неаднародны тавар, 
а выстаўляць на таргі кожную асоб-
ную — клапотна і марудна.

Голад да кнігі — паказчык 
інтэлектуальнага ўзроўню чалавека. 
Чытаць любяць многія: і вяскоўцы, і 
гараджане. Тым не менш бібліятэкі 
ёсць не ў кожным населеным пункце, а 
нестацыянарнае абслугоўванне пакуль 
на нізкім узроўні. Існуючыя бібліёбусы 
не адпавядаюць сучаснасці, упэўнена 
каманда Нацыянальнай бібліятэкі. І 
самастойна рэгіёны гэту праблему не 
вырашаць. Таму ёсць прапанова вы-
рабляць бібліёбусы на МАЗе — гэта 
можа стаць цікавым рынкам для вы-
творцы.

Галоўны спецыяліст упраўлення 
культуры і народнай творчасці 
Міністэрства культуры Сяргей Бацян 
пракаменціраваў сітуацыю:

— У краіне 105 бібліёбусаў — менш 
чым па адным на раён. Не так каб і 
мала, але ці адпавядаюць яны сучас-
ным патрабаванням? Гледзячы чаго 
мы ад іх хочам. Міжнародная аса-
цыяцыя бібліятэк апісвае пажаданні 
да бібліёбусаў так: перавозка, 
захоўванне літаратуры, аснашчанасць 
камп’ютарам, інтэрнэтам. Паколькі 
ў Беларусі няма цэнтралізаванай 
вытворчасці гэтай тэхнікі, яна ў нас 
вельмі розная: ад аўтобуса да лёгка-
га грузавога аўтамабіля. У асноўным 
гэта «Газелі», куды можна зайсці і 
выбраць кнігу. Той прыгожы вялізны 
бібліёбус, які любяць паказваць у 
інтэрнэце, не заўсёды праедзе па 
вясковым бездарожжы. Між тым, са 
свайго боку, толькі вітаем уласную 
вытворчасць бібліятэк на колах. Ад-
назначна скажу: тыя, што маем, за-
патрабаваныя.

Сярод іншых надзённых пытанняў — 
забяспечыць усе сельскія бібліятэкі 
камп’ютарамі, падключыць да інтэрнэту 
і паэтапна пераходзіць да віртуальнай 
чытальнай залы Нацыянальнай 
бібліятэкі. Варта і перагледзець умовы 
аплаты працы бібліятэкараў, а ў сувязі 
з кадравай запатрабаванасцю адмяніць 
неабходнасць катэгорыі пры прыёме на 
работу.

Бадай што ўпершыню вялікае ме-
рапрыемства адбылося не ў Мінску, 
як звычайна, а ў горадзе раённа-
га падпарадкавання. Для аршанскіх 
культработнікаў гэта стала вялікім 
досведам, бо раней ніколі не займаліся 
арганізацыяй падобных форумаў. 
Таму вельмі дарэчы прыйшлася да-
памога каманды з Нацыянальнай 
бібліятэкі, якая заадно пазнаёмілася з 
рэальнай сітуацыяй у мясцовых уста-
новах культуры.

— Наведвалі іх мімаходзь, без папя-
рэджання, — пасвячае ў падрабязнасці 

Алесь Суша. — Для работнікаў, ясна, 
гэта было сюрпрызам, але мы не 
рэвізоры, не органы ўлады. Склалася 
надта прыемнае ўражанне. Татальная 
чысціня і прыгажосць, адпаведнасць 
графікам працы, памацнелі фонды і 
матэрыяльная база, усюды чытачы, 
часцей праводзяцца мерапрыемствы. 
Ёсць дробныя недахопы, але ў цэлым 
бібліятэкі сталі лепшымі. Недзе яны 
месцяцца ў жылым доме ці дзеляць 
будынак з сельсаветам. У Пішчалаве, 
напрыклад, яна знаходзіцца фак-
тычна ў помніку архітэктуры, бу-
дынку міжваеннага часу, драўляным, 
сядзібным. Абяцаюць новае памяш-
канне, але мне шкада, бо там жыве 
душа і гісторыя. Засмучае ў сельскай 
мясцовасці адно — дэмаграфія, меньш 
жыхароў, асабліва маладзейшага веку. 
Зачыняюцца школы, а значыць, дзеці 
між урокамі сюды за кніжкамі не пры-
бягуць.

ФОРУМ прынёс станоўчыя змены 
мясцовай бібліятэчнай сістэме. 
Па-першае, аршанцам адкры-

ты доступ да віртуальнай чыталь-
най залы Нацыянальнай бібліятэкі, 
дзе найбуйнейшыя базы дадзеных, 
інфармацыйныя рэсурсы сусветнага 
ўзроўню. Такім чынам бібліятэчны 
фонд пабагацеў у мільёны разоў. 
Віртуальнай чытальнай залай кары-
стаюцца тры чвэрці чытачоў кніжнага 
дыямента краіны, інфармацыя там па-
стаянна папаўняецца, бо Нацыяналь-
най бібліятэцы шмат прасцей набыць 
электронны рэсурс, чым яго папяро-
вую копію, як, напрыклад, перыёдыку 
Оксфарда.

Да таго ж на прыкладзе Оршы 
зладзілі добрую акцыю па перадачы 
ў дар рэгіянальнай літаратуры. Раён-
ныя госці прыехалі са сваім кніжным 
багаццем. Галоўная бібліятэка краіны 
таксама падарыла некалькі соцень 
выданняў, пазней перадасць абсталя-
ванне, тэхніку і мэблю.

Алена БАСІКІРСКАЯ, «СГ»
Фота Аляксея ВЯЗМIЦIНАВА

Кнiга стала на колы

«У краіне 105 бібліёбусаў — менш чым па адным 
на раён. Не так каб і мала, але ці адпавядаюць яны 
сучасным патрабаванням? Гледзячы чаго  
мы ад іх хочам. Міжнародная асацыяцыя бібліятэк 
апісвае пажаданні да бібліёбусаў так:  

перавозка, захоўванне літаратуры, аснашчанасць 
камп’ютарам, інтэрнэтам. Паколькі ў Беларусі  
няма цэнтралізаванай вытворчасці гэтай тэхнікі,  
яна ў нас вельмі розная: ад аўтобуса да лёгкага 
грузавога аўтамабіля». 

Сёння сельскiх жыхароў абслугоўваюць 105 бібліёбусаў


